
УДК 821. 161. 3 

А.В. Шарапава (Магілёў, Беларусь) 

ВЫВУЧЭННЕ ТВОРЧАСЦІ ЗМІТРАКА БЯДУЛІ Ў КАНТЭКСЦЕ 

ВУЧЭБНАЙ ДЫСЦЫПЛІНЫ “СУСВЕТНАЯ І АЙЧЫННАЯ ДЗІЦЯЧАЯ 

ЛІТАРАТУРА”: ТЭАРЭТЫЧНА-ЖАНРАВЫ АСПЕКТ  
 

The article offers guidelines for the training on “Zmitrok Byadulya”. It is proved that the 

genre - a unity of content, structure and artistic perception. Therefore, all the assignments and 

exercises are subject to the investigation of semantic-formative elements and texts for children's 

reading the title of the writer. Emphasizes contemporary and at the same time, realistic character 

works Byadulya and creative rethinking their leading tradition of children's literature, the 

development of the literary genre of fairy tales, short stories, novels, stories, and use them in the 

context of children's literature. 

У артыкуле прапануюцца метадычныя рэкамендацыі па правядзенні заняткаў па 

тэме “Змітрок Бядуля”. Даказваецца, што жанр – гэта адзінства зместу, мастацкай 

структуры і ўспрымання. Таму ўсе заданні і практыкаванні падпарадкаваныя 

даследаванню сэнса- і формаўтваральных элементаў тэкстаў для дзіцячага чытання 

названага пісьменніка. Падкрэсліваецца мадэрнісцкі і, разам з тым, рэалістычны характар 

твораў Бядулі, а таксама творчае пераасэнсаванне ім вядучых традыцый дзіцячай 

літаратуры, засваенне жанру літаратурнай казкі, апавядання, навелы, аповесці, а таксама 

выкарыстанне іх у кантэксце дзіцячай літаратуры. 

 

Пры рэалізацыі адукацыйнай праграмы па спецыяльнасці “Дашкольная 

адукацыя. Дадатковая спецыяльнасць” важнае месца займае вучэбная 

дысцыпліна “Сусветная і айчынная дзіцячая літаратура”. Выпускнік павінен 

ведаць спецыфічныя ўласцівасці дзіцячай кнігі, што базіруюцца на ўліку 

ўзроставых асаблівасцяў чытача, характэрныя прыкметы розных жанраў 

дзіцячай літаратуры, віды работ з канкрэтным літаратурным творам ва 

ўстановах дашкольнай адукацыі і іншае. Фарміраванню падобных 

кампетэнцый садзейнічаюць розныя метады працы студэнта і выкладчыка. 

У такім кантэксце важным элементам педагагічнай сістэмы з’яўляецца 

вывучэнне літаратурнай спадчыны Змітрака Бядулі. На вывучэнне яго 

творчасці тыпавой вучэбнай праграмай ТД-А.256/ тип. адводзіцца тры 

аўдыторныя гадзіны: адна лекцыйная і дзве практычныя [2, с. 7]. Адзначым, 

што, улічваючы спецыфіку творчасці пісьменніка, вывучэнне гэтай тэмы 

праводзіцца па жанравым прынцыпе. Зыходзячы з гэтага, студэнтам 

пастаянна згадваюцца такія паняцці, як “літаратурны род”, “эпас”, “лірыка”, 

“літаратурны жанр”, “жанравая мадыфікацыя”, “апавяданне”, “імпрэсія”, 

“абразок”, “літаратурная казка”, “верш” і інш. 

Лепшаму асэнсаванню творчасці пісьменніка спрыяюць таксама і 

заданні для самастойнай работы па сістэме перспектыўных ліній, што 

прапануюцца студэнтам з самага пачатку вывучэння дысцыпліны. Такім 

чынам, усе пытанні і заданні па тэме могуць быць умоўна падзелены на тры 

блокі: 1) для лекцыі; 2) для практычных заняткаў; 3) для самастойнай работы. 

На лекцыі студэнтам прапануюцца наступныя пытанні:  

1. Звесткі з біяграфіі Змітрака Бядулі (1886 – 1941). Змітрок Бядуля як 

рэдактар дзіцячага часопіса “Зоркі” (1921 – 1922). Погляд пісьменніка на 

ролю перыядычнага выдання ў фарміраванні айчыннай дзіцячай літаратуры.  

Да заняткаў мэтазгодна прапанаваць студэнтам апераджальнае заданне, 

звязанае з жыццём і творчасцю пісьменніка. Неабходна зрабіць тэзісны 

канспект старонак артыкула з вучэбнага дапаможніка Беларуская дзіцячая 

літаратура [1, с. 160-181], што прысвечаны біяграфіі творцы. На лекцыі гэтыя 

тэзісы могуць пашырацца і ўдакладняцца словам выкладчыка. Апошні 

таксама павінен звярнуць увагу студэнтаў на прысутнасць у творчасці 

пісьменніка розных мастацкіх метадаў, перш за ўсё, рэалізму і мадэрнізму. 

Гэта дапаможа будучым выхавацелям лепей асэнсаваць заканамернасці 

развіцця айчыннай дзіцячай літаратуры ў кантэксце сусветнай, а таксама 

будзе адпавядаць аднаму з падыходаў у вывучэнні беларускай дзіцячай 

літаратуры − гісторыка-храналагічнаму. 

Гаворка пра рэдактарскую дзейнасць Змітрака Бядулі павінна 

распачацца са згадвання вядомых студэнтам перыядычных выданняў для 

дзяцей (“Друг юношества”, “Библиотека для воспитания”, “Новая детская 

библиотека”, “Новый Робинзон”, “Еж”, “Чиж”, “Мурзилка”, “Веселые 

картинки” і інш.). Зразумела, што асноўныя прынцыпы структуравання 

дзіцячага часопіса, наяўнасць у ім найбольш актуальных тэм, сюжэтаў і 

жанраў захоўваліся і ў першым беларускім перыядычным выданні для 

дашкольнікаў і малодшых школьнікаў − часопісе “Зоркі”. Для тых студэнтаў, 

што здольныя выканаць заданне высокага (прадуктыўнага творчага) узроўню 

можна прапанаваць у якасці апераджальнага задання да лекцыі зрабіць 

своеасаблівы макет часопіса “Зоркі”, карыстаючыся фотаздымкамі вокладкі і 

паасобных старонак з Інтэрнэту, а таксама пералікам тых аўтараў і тэкстаў, 

што друкаваліся ў часопісе. Напрыклад, казкі Змітрака Бядулі “Мурашка”, 

“Скарб”, “Панская хвароба”; вершы Янкі Купалы “У школу!”, “Вучыся”, 

“Песня і казка”, “Мароз”, “Кароль”. “Сын і маці”, Якуба Коласа “Вясна”, 

“Юрка і кот”, Змітрака Бядулі “Сняжыначкі”, “На пасецы” “Баю, баю, 

баечку”,  “Беларуская зямліца”, “Сасонка”; апавяданні Якуба Коласа 

“Страшнае спатканне”, “Наталька, Джон і муха”; п’еса Міхася Чарота 

“Пастушкі”, белетрызаваныя “Задачкі” Янкі Купалы і інш. Неабходна ў 

падобным часопісе зрабіць і спецыяльны аддзел, дзе змясцілася б творчасць 

саміх чытачоў, у дадзеным выпадку студэнтаў групы. Падагульненнем да 

падобнага роду работы могуць быць цытаты з выказванняў Змітрака Бядулі 

адносна ролі перыёдыкі для дзяцей. 

2. Спроба стварыць новую казку для дзяцей − “Качачка-цацачка”, 

“Скарб”, “Іванка-прасцячок”, “Музыка”, “Мурашка Палашка” і інш. 

Алегарычны сэнс вобразаў і сітуацый у казках Змітрака Бядулі.  

Пры характарыстыцы гэтага пытання неабходна ўзгадаць ужо вядомыя 

студэнтам звесткі пра дыскусію 20 − 30-х гг. ХХ ст. адносна жанру казкі, у 

якой удзельнічалі не толькі пісьменнікі, але і палітычныя і грамадскія 

дзеячы. Неабходна адзначыць, што Змітрок Бядуля да гэтай формы звярнуўся 

ўжо ў першай палове 20-х гг. ХХ ст. пад уплывам сваёй рэдактарскай 

дзейнасці. Характарыстыку зместу названых літаратурных казак пісьменніка 

на лекцыі мэтазгодна весці паралельна з запаўненнем табліцы, якая дапаможа 

студэнтам не толькі запомніць фабулы тэкстаў, але і актуалізуе ў іх 

свядомасці групы казак, асаблівасці іх вобразнай сістэмы, урэшце дапаможа 

сістэматызаваць спецыфічныя асаблівасці сэнса- і формаўтварэння ў гэтым 

жанры. Апошні слупок на лекцыі не запаўняецца. Гэта работа можа быць 

здзейснена толькі пасля чытання і асэнсавання мастацкіх тэкстаў, а таксама 

асэнсавання паняцця “алегорыя”, азначэнне якога студэнты павінны запісаць 

ў “Слоўніку літаратуразнаўчых тэрмінаў”, што вядзецца імі на працягу 

вывучэння дысцыпліны. 
Назва казкі Група казкі 

паводле 

зместу 

Сістэма вобразаў Алегарычны сэнс 

вобразаў і сітуацый 

“Панская 

хвароба” 

Пра жывёл Качачка-цацачка, петушок Янка-Балабанка  

“Скарб” Чарадзейная Хлопчык Саўка, хохлік і яго сямейка  

“Іванка-

прасцячок” 

Чарадзейная Іванка-прасцячок, старцы, Баба Яга, Кашчэй, 

царэўна Воля, цар Сонца, царыца Месяц, дванаццаць 

царэвічаў Зарніц-Агнявіц 

 

“Музыка” Чарадзейная Пастушок Васілька, салоўка, жаўранак, сонейка  

“Бліночак з 

неба” 

Чарадзейная Каралеўна, бацька-кароль, падданыя  

“Мурашка 

Палашка” 

Пра жывёл Мурашка Палашка, мурашы, гадзюка, мядзведзь, 

воўк, пявун, ліс, паляўнічы 

 

У нашай практыцы выкладання дысцыпліны “Сусветная і айчынная 

дзіцячая літаратура” выпрацавана сістэма работы, што прадугледжвае пры 

падрыхтоўцы да практычных заняткаў выкананне пэўнага комплексу 

практыкаванняў, якія садзейнічаюць фарміраванню і развіццю вызначаных 

вышэй кампетэнцый. Студэнты працуюць самастойна, звяртаюцца да пэўных 

крыніц з тым, каб пацвердзіць ці абвергнуць свае думкі і гіпотэзы.  

На практычных занятках студэнтам прапануюцца наступныя пытанні 

для вывучэння і абмеркавання, а таксама практыкаванні. 

1. Тэматыка і мастацкія асаблівасці, гуманістычны пафас 

апавяданняў (“Малыя дрывасекі”, “Тулягі”, “Пяць лыжак заціркі”, “Дзе 

канец свету?”, “Велікодныя яйкі”, “Сёмка”, “Ашчаслівіла” і інш.).  

Практыкаванне 1. Прачытайце прапанаваныя творы і зрабіце іх 

літаратуразнаўчы аналіз па прапанаванай схеме. (У пачатку вывучэння 

дысцыпліны студэнты атрымліваюць метадычныя матэрыялы, сярод якіх і 

схема літаратуразнаўчага аналізу мастацкага тэксту). 

Практыкаванне 2. Выпішыце ў “Слоўнік літаратуразнаўчых тэрмінаў” 

азначэнне канфлікту. Звярніце ўвагу на яго вастрыню і асаблівасці 

разгортвання ў мастацкіх тэкстах. Дакажыце, што псіхалагічная глыбіня 

тэкстаў абумоўлена тым, што канфлікт развіваецца як у свядомасці 

персанажаў, так і на міжасобасным узроўні.  

Практыкаванне 3. Паназірайце за мовай апавяданняў. Вызначце 

асаблівасці стылю прозы Змітрака Бядулі: сродкі мастацкай выразнасці, 

ускладненасць кампазіцыі, насычанасць перыпетыямі і інш.  

Практыкаванне 4. Знайдзіце літаратурныя паралелі ў сусветнай 

літаратуры з названымі творамі Змітрака Бядулі. Узнавіце ў памяці або з 

дапамогай чытацкага дзённіка тэксты, што асэнсоўваліся ў папярэдніх 

семестрах, – Г. Мало, Г.К. Андэрсана, А. Чэхава, А. Купрына, Максіма 

Горкага і інш. 

2. Тэматычная разнастайнасць вершаў для дзяцей (“Сняжынкі”, “Мае 

забавы”, “Калыханка”, “Конік”, “Лісічка”, “Вунь бярэзнік на пагорку”, 

“Вясной”, “Гаспадарка”, “Хараству” і інш.). 

Практыкаванне 1. Прачытайце паэтычныя тэксты, занатуйце ўражанні 

ад іх у чытацкі дзённік.  

Практыкаванне 2. Размяркуйце названыя творы па тэматычных групах, 

падмацоўваючы размеркаванне цытатамі з тэкстаў.  

Практыкаванне 3. Падрыхтуйце тэхналагічныя карты заняткаў у 

розных узроставых групах дзіцячай дашкольнай установы з выкарыстаннем 

вершаў Змітрака Бядулі. 

3. Агульная характарыстыка аповесці-казкі “Сярэбраная табакерка”. 

Асаблівасці рэцэпцыі твора ў кантэксце гістарычнай рухомасці яго сэнсу. 

Сатыра і гумар. Філасафічнасць вобразаў-сімвалаў. 

Практыкаванне 1. Прачытайце прапанаваны твор і зрабіце яго 

літаратуразнаўчы аналіз па прапанаванай схеме.  

Практыкаванне 2. Узгадайце творы айчыннай і сусветнай дзіцячай 

літаратуры, у якіх адлюстроўвалася б барацьба са смерцю, вяртанне мёртвага 

персанажа да жыцця, матыў захавання міру на зямлі і інш.  

Практыкаванне 3. Ахарактарызуйце асаблівасці кампазіцыі тэксту, 

спалучэнне і ўзаемадзеянне ў ім розных планаў − рэалістычнага і 

фантастычнага.  

Практыкаванне 4. Пакажыце моўнае выражэнне сродкаў сатыры і 

гумару, з дапамогай якіх ствараюцца адпаведна адмоўныя і станоўчыя героі. 

Свае вывады падмацуйце цытатамі. Гэтае практыкаванне мэтазгодна 

выконваць у выглядзе спаборніцтва міні-груп студэнтаў, якія доказна 

паказваюць асаблівасці “свайго” персанажа. 

Самастойная работа студэнтаў выконваецца па наступным алгарытме: 

выкананне практыкаванняў, пісьмовае іх афармленне ў сшытку для 

самастойнай работы, праверка выкладчыкам гэтых практыкаванняў 

(франтальная або выбарачная). Неабходна адзначыць, што змест самастойнай 

работы вядомы студэнтам ужо з самых першых этапаў вывучэння 

дысцыпліны. Па тэме “Змітрок Бядуля” прапануюцца наступныя пытанні і 

практыкаванні. 1. Выхаваўчы пафас “10 прыказанняў для памяці” (1917). 

Прачытаць “10 прыказанняў для памяці” і вызначыць спецыфіку асветніцкай 

праграмы Змітрака Бядулі. 2. “У дрымучых лясах” Змітрака Бядулі як 

мастацкая аўтабіяграфія пісьменніка. Прачытаць “10 прыказанняў для 

памяці” і вызначыць спецыфіку асветніцкай праграмы Змітрака Бядулі. 

Для праверкі ведаў студэнтаў па творчасці Змітрака Бядулі мэтазгодна 

выкарыстаць комплекс тэставых заданняў, у якіх на адно пытанне даецца 

чатыры варыянты адказаў, і неабходна выбраць адзін − правільны − адказ. 
1. Назавіце сапраўднае імя пісьменніка Змітрака 

Бядулі 

а) Канстанцін Міхайлавіч Міцкевіч; 

12. Чым размаляваў Сцяпанка Пяцкун яйкі на 

Вялікдзень (апавяданне “Велікодныя яйкі”)? 

а) фарбамі; 

б) Самуіл Яфімавіч Плаўнік; 

в) Іван Дамінікавіч Луцэвіч; 

г) Яўген Іванавіч Скурко.  

б) шалупіннем ад цыбулі; 

в) крывёю; 

г) сокам бярозавага лісця. 

2. Дзе вучыўся Змітрок Бядуля? 

а) у хедары і ешыбоце; 

б) у Нясвіжскай настаўніцкай семінарыі; 

в) на курсах Лесгафта; 

г) у Віленскай гімназіі. 

13. Хто па прафесіі сын Тэклі Лаўручок 

(апавяданне “На каляды к сыну”)? 

а) пракурор; 

б) адвакат; 

в) суддзя; 

г) следчы. 

3. Як называўся першы надрукаваны зборнік 

Змітрака Бядулі? 

а) “Вершы”; 

б) “Апавяданні”; 

в) “Абразкі”; 

г) “Навелы”. 

14. Што пішуць персанажы апавядання Змітрака 

Бядулі “Летапісцы”? 

а) летапіс; 

б) хроніку; 

в) ліст; 

г) дзённік. 

4. Рэдактарам якога часопіса быў Змітрок Бядуля 

а) “Лучынка”; 

б) “Зоркі”; 

в) “Беларускі піянер”; 

г) “Вясёлка”. 

15. Хто можа даць адказ Янку на пытанне “Дзе 

канец свету?” у аднайменным апавяданні Змітрака 

Бядулі? 

а) бабка Аўдоцця; 

б) дзядзька Арцём; 

в) хохлік; 

г) сонца. 

5. У якой казцы Змітрака Бядулі дзейнічаюць такія 

персанажы: “Ачухаўся Саўка праз некалькі хвілін. 

Ажно стаіць ён пад зямлёй, а на яго глядзіць і 

усміхаецца хохлік, малюсенькі і тоненькі, як 

травінка, прыбраны ў шоўк і ядвабу”? 

а) “Панская хвароба”; 

б) “Скарб”; 

в) “Музыка”; 

г) “Сіла ў грамадзе”. 

16. Кім быў Дзіда-дзед з аповесці-казкі Змітрака 

Бядулі “Сярэбраная табакерка”? 

а) зайцам; 

б) паляўнічым; 

в) аптэкарам; 

г) селянінам. 

6. На якім музычным інструменце іграў пастушок 

Васілька (апавяданне Змітрака Бядулі “Музыка”)?? 

а) дудка; 

б) скрыпка; 

в) гуслі; 

г) жалейка. 

17. Што было ў той копіі сярэбранай табакеркі, 

якая дасталася пані Сарачынскай? 

а) прусакі; 

б) ліст і ружа; 

в) смерць; 

г) табака. 

7. На самой справе бліночак з неба з аднайменнай 

казкі Змітрака Бядулі гэта? 

а) сонца; 

б) месяц; 

в) чарадзейны блінок; 

г) калабок. 

18. У якасці каго Дзіда-дзед і яго сябры вандравалі 

па свеце?  

а) звычайных падарожнікаў; 

б) нястомных даследчыкаў свету без смерці; 

в) вандроўных артыстаў; 

г) вандроўных рамеснікаў. 

8. Як загінула мурашка Палашка з аднайменнай 

казкі Змітрака Бядулі? 

а) яе раздушыў мядзведзь; 

б) яе клюнула белабока сарока ; 

в) ёй рассёк спіну паляўнічы; 

г) яе ўдарыла хвастом гадзюка. 

19. Які вядучы змест вершаў Змітрака Бядулі “Мае 

забавы”, “Дудачка”, “Вясной”, “Гаспадарка”, 

“Сняжынкі”? 

а) прыродазнаўчы; 

б) гістарычны; 

в) тапанімічны; 

г) навучальна-пазнавальны. 

9. Які асноўны інгрыдыент для заціркі Агата 

“выенчыла” ў суседа (апавяданне “Пяць лыжак 

заціркі”)? 

а) манка; 

б) бульба; 

в) малако; 

г) мука. 

20. Які з пералічаных ніжэй твораў Змітрака Бядулі 

адносіцца да публіцыстыкі? 

а) “Дзесяць прыказанняў для памяці”; 

б) “Ашчаслівіла”; 

в) “Панская хвароба”; 

г) “Тулягі”. 

10. Колькі гадоў братам з апавядання Змітрака 

Бядуля “Малыя дрывасекі” і як іх завуць?? 

а) Савосю − трынаццаць, Антосю 

дванаццаць; 

б) Цішку − дзесяць, Халімону − восем; 

21. Якія эпічныя жанры распрацоўвае Змітрок 

Бядуля ў кантэксце мадэрнісцкіх тэндэнцый сваёй 

творчасці? 

а) імпрэсія і абразок; 

б) апавяданне і навела; 

в) Базылю − восем, Грышку − дзевяць; 

г) Цішку − сем, Халімону − адзінаццаць. 

в) літаратурная казка, легенда і паданне; 

г) аповесць і раман. 

11. Праз што праяўляецца малітва малога 

Габрусіка з аднайменнага апавядання Змітрака 

Бядулі? 

а) праз словы; 

б) праз песню; 

в) праз свіст; 

г) праз рытуальны танец. 

21. Вытокі творчасці Змітрака Бядулі ў 

а) даўняй беларускай літаратуры; 

б) французскай класіцыстычнай літаратуры; 

в) творчасці Янкі Маўра; 

г) біблейскіх матывах і вобразах і фальклоры. 

Такім чынам, прапанаваная сістэма вывучэння творчасці Змітрака 

Бядулі з улікам тэарэтычных аспектаў і жанравай спецыфікі спрыяе 

фарміраванню ў будучага педагога належных кампетэнцый, садзейнічае 

найбольш поўнаму выяўленню здольнасцяў студэнтаў, а таксама 

своечасоваму правядзенню папераджальных і карэктуючых дзеянняў, 

уцягвае ў працэс пазнання ўсіх навучэнцаў. Разам з тым, студэнты 

атрымліваюць належныя веды тэарэтычнага характару, асэнсоўваюць 

жанравую разнастайнасць айчыннай літаратуры, вобразна-выяўленчае 

багацце беларускай мовы. Выкарыстаныя пры вывучэнні творчасці Змітрака 

Бядулі метады і прыёмы, заданні, тэсты могуць стаць метадычным 

падмуркам будучай прафесійнай дзейнасці сённяшніх студэнтаў. 

